
Cofnodion heb eu cadarnhau o gyfarfod y Bwrdd 
a gynhaliwyd ar 26 Tachwedd 2020, 
 (yn electronig drwy Microsoft Teams a’i ffrydio’n fyw ar y we)

	Yn bresennol:

	Jan Williams
	(JW)
	Cadeirydd

	Tracey Cooper
	(TC)
	Prif Weithredwr

	Jyoti Atri
	(JA)
	Cyfarwyddwr Gweithredol Dros Dro Iechyd a Llesiant 

	Rhiannon Beaumont-Wood
	(RB-W)
	Cyfarwyddwr Gweithredol Ansawdd, Nyrsio a Gweithwyr Proffesiynol Perthynol i Iechyd

	Diane Crone
	(DC)
	Cyfarwyddwr Anweithredol (Prifysgol)

	Kate Eden 
	(KE)
	Cyfarwyddwr Anweithredol, Is-gadeirydd a Chadeirydd y Pwyllgor Ansawdd, Diogelwch a Gwella

	Dyfed Edwards
	(DE)
	Cyfarwyddwr Anweithredol a Chadeirydd y Pwyllgor Archwilio a Llywodraethu Corfforaethol 

	Huw George
	(HG)
	Dirprwy Brif Weithredwr a Chyfarwyddwr Gweithredol Gweithrediadau a Chyllid

	Sian Griffiths 
	(SG)
	Cyfarwyddwr Anweithredol

	Mohammed Mehmet
	(MM)
	Cyfarwyddwr Anweithredol (Awdurdod Lleol)

	Quentin Sandifer
	(QS)
	Cyfarwyddwr Gweithredol Gwasanaethau Iechyd Cyhoeddus / Cyfarwyddwr Meddygol

	Hefyd yn bresennol:

	Mark Bellis 
	(MB)
	Cyfarwyddwr Polisi ac Iechyd Rhyngwladol, Canolfan Gydweithredol Sefydliad Iechyd y Byd ar Fuddsoddi ar gyfer Iechyd a Llesiant

	Sian Bolton
	(SB)
	Cyfarwyddwr Pontio Dros Dro, y Gyfarwyddiaeth Wybodaeth 

	Helen Bushell
	(HB)
	Ysgrifennydd y Bwrdd a Phennaeth Uned Fusnes y Bwrdd

	Liz Blayney
	(LB)
	Dirprwy Ysgrifennydd y Bwrdd a Dirprwy Bennaeth Uned Fusnes y Bwrdd

	Andrew Jones
	(AJ)
	Dirprwy Gyfarwyddwr Gwasanaethau Iechyd Cyhoeddus a Chyfarwyddwr Gweithredol Dros Dro Gwasanaethau Iechyd Cyhoeddus o 1 Rhagfyr 2020

	Nathan Jones
	(NJ)
	Rheolwr Rhaglen

	Neil Lewis
	(NL)
	Cyfarwyddwr Dros Dro Datblygu Sefydliadol a Phobl

	Jamie Topp
	(JT)
	Golygydd Digidol 

	Stephanie Wilkins (o 10.45am)
	(SW)
	Cynrychiolydd Fforwm Partneriaeth y Staff 

	

	Ymddiheuriadau:

	Eleri Davies
	(ED)
	Pennaeth Heintiau sy’n Gysylltiedig â Gofal Iechyd a Rhaglen Ymwrthedd Gwrthficrobaidd a Chyfarwyddwr Meddygol Dros Dro o 1 Rhagfyr 2020

	Judi Rhys
	(JR)
	Cyfarwyddwr Anweithredol (Trydydd Sector) a Chadeirydd y Pwyllgor Datblygu Sefydliadol a Phobl

	Alison Ward 

	(AW)
	Cyfarwyddwr Anweithredol (Awdurdod Lleol) 



Dechreuodd y cyfarfod am 10am

	PHW 179/2020
	Cyfarfod Cyffredinol Blynyddol

	Agorodd y cyfarfod gyda Chyfarfod Cyffredinol Blynyddol Iechyd Cyhoeddus Cymru, a oedd yn cynnwys cyflwyno Adroddiad Blynyddol 2019/20, Cyfrifon 2019/20, a Datganiad Ansawdd Blynyddol 2019/20.

(Nodyn - Cyhoeddir crynodeb llawn o'r CCB ar y wefan)


	PHW 180/2020
	Croeso ac Ymddiheuriadau

	Nododd y Bwrdd yr ymddiheuriadau am absenoldeb.

Croesawodd JW bawb i’r cyfarfod, gan esbonio’r angen i barhau â chyfarfodydd rhithwir, yn canolbwyntio ar agenda cysylltiedig â COVID-19. Roedd y cyfarfod yn agored i’r cyhoedd a staff drwy gyswllt ffrydio byw ar y wefan.  

Aeth JW ati i grynhoi rôl y Bwrdd fel Corff Llywodraethu’r sefydliad, gyda chyfrifoldebau penodol dros: ddatblygu a chyfeirio strategaethau; meithrin a chynnal partneriaethau strategol; pennu’r awch am risg a goruchwylio risgiau strategol; craffu ar berfformiad yn ystod y flwyddyn yn erbyn cynlluniau a phennu naws a diwylliant y sefydliad. Roedd y Bwrdd wedi ymrwymo i sicrhau y gallai pob aelod o staff ddod i’r gwaith a bod yn nhw eu hunain, heb ofni anfantais na gwahaniaethu o unrhyw fath.

Dywedodd JW fod y Bwrdd yn cynnal ei gyfarfodydd yn unol â Moesau Bwrdd ffurfiol, ac mae manylion ar gael ar y wefan. Esboniodd hefyd, yn unol ag ymrwymiad y Bwrdd i welliant parhaus, fod y Bwrdd wedi addasu agenda’r cyfarfod, er mwyn gwneud y gorau o’r amser a dreulir ar sicrwydd a chymeradwyo.
 

	PHW 181/2020
	Datgan Buddiannau

	Ni wnaed unrhyw ddatganiadau o fuddiannau gan aelodau’r Bwrdd yn ychwanegol at y rhai a gofnodwyd eisoes ar y gofrestr Datganiadau o Fuddiannau.
 

	PHW 182/2020
	Adroddiad y Prif Weithredwr

	Tynnodd TC sylw at y pwyntiau canlynol yn ei hadroddiad:

· Goblygiadau rhoi blaenoriaeth i ymateb yr adran diogelu iechyd i COVID-19; nododd y trafodaethau â’r Prif Swyddog Meddygol a’i dîm i ailwampio’r Fframwaith Gweithredu system gyfan a chyflwyno’r achos busnes mewn perthynas ag adnoddau diogelu iechyd. Byddai llwyddiant yn y ddau faes o gymorth o ran mynd i’r afael â niwed I iechyd y boblogaeth ehangach a pharhau i gyflawni swyddogaethau statudol yn llawn.
· Y cyfarfod adeiladol a gafodd hi a JW â’r Gweinidog Iechyd Meddwl, Llesiant a’r Gymraeg ar 25 Tachwedd; roedd y drafodaeth wedi cynnwys iechyd meddwl a llesiant plant a phobl ifanc, a’r niwed ehangach o ganlyniad i COVID-19. 
· Yr ymgysylltiad parhaus â Swyddfa’r Comisiynydd Gwybodaeth ynglŷn â’r achos o danseilio diogelwch data; nid oedd y Swyddfa wedi cyhoeddi ymateb eto.
· Llofnodi Memorandwm Cyd-ddealltwriaeth ym mis Hydref rhwng Llywodraeth Cymru a Sefydliad Iechyd y Byd. Dyma’r tro cyntaf erioed i hyn ddigwydd ac estynnodd TC ei llongyfarchiadau MB a thîm Canolfan Gydweithredol Sefydliad Iechyd y Byd ar y llwyddiant hwn.
· Ailddechrau rhaglenni sgrinio.
· Cyhoeddi Adroddiad Meithrin Gwytnwch yn y Sector Pysgota.

Yna aeth TC ati i wahodd QS a SB i fanylu fel y bo’n briodol.

Rhoddodd QS ddiweddariad pellach ynghylch ailddechrau rhaglenni sgrinio. O ran y pum rhaglen a gafodd eu hatal ac yna’u hailddechrau, adroddodd QS ar: lefel yr ailddechrau ac effaith cyfyngu ar nifer y clinigau; yr ôl-groniad presennol; yr heriau sy’n gysylltiedig â phob ôl-groniad a’r camau sydd ar y gweill i ymdrin â hyn. Nododd QS yn benodol yr anawsterau o ran cael mynediad at leoliadau priodol.
   
Esboniodd SB y cefndir i’r Adroddiad Meithrin Gwytnwch yn y Sector Pysgota. Roedd Llywodraeth Cymru wedi croesawu adroddiad blaenorol yn 2019 a oedd yn canolbwyntio ar ddatblygu fframwaith i gefnogi iechyd meddwl a llesiant ffermwyr mewn cyfnodau o ansicrwydd; yn benodol yng nghyd-destun Pontio o’r UE. Gan adeiladu ar y gwaith hwn roedd Llywodraeth Cymru wedi gofyn am ddarn o waith ychwanegol mewn perthynas â chefnogi cymunedau pysgota sydd hefyd yn wynebu heriau o ganlyniad i bontio o’r UE. Roedd swyddogion Llywodraeth Cymru nawr yn gweithio gyda’r tîm er mwyn mynd i’r afale â’r casgliadau.

Diolchodd JW i TC, QS a SB am yr adroddiadau a’r diweddariadau; gwahoddodd yr aelodau i wneud sylwadau neu i ofyn cwestiynau:

· Croesawodd DE y diweddariadau gan ddweud eu bod yn amserol ac yn ddefnyddiol. Soniodd am y cyfoeth o ddata ar y map ymateb i COVID yng Nghymru a holodd am gysylltiadau â darparwyr data eraill. Cadarnhaodd TC a SB y trefniadau cysylltu a chydlynu a oedd ar waith.
· Roedd MM yn ymwybodol o’r heriau sy’n wynebu Iechyd Cyhoeddus Cymru o ran ailddechrau rhaglgenni sgrinio a mynd i’r afael â’r ôl-groniad, gan ymateb i’r ail don o COVID-19 ar yr un pryd. Gofynnodd am wybodaeth am y cynlluniau i reoli’r ôl-groniad ac a oedd hyn yn cynnwys cyflogi staff ychwanegol.
· Soniodd QS am gymhlethdod ailddechrau’r rhaglenni sgrinio a dod o hyd i ymatebion effeithiol i’r ôl-groniad. Yn ogystal â diogelu staff sgrinio rhag cael eu defnyddio i ymateb i COVID-19, roedd dulliau eraill dan ystyriaeth yn cynnwys: cyfleoedd ar gyfer contractau allanol; dull ehangach o ddod o hyd i leoliadau, gan gynnwys defnyddio lleoliadau celfyddydol ac allfeydd manwerthu gwag; a thrafodaethau gweithredol â Phwyllgor Ymarferwyr Cyffredinol Cymru ynglŷn â’r posibilrwydd o gynnal profion sgrinio serfigol mewn lleoliadau gofal sylfaenol.

Nododd JW rôl y Pwyllgor Ansawdd, Diogelwch a Gwella o ran goruchwylio gwasanaethau sgrinio’n fanwl a gwahoddodd KE i ymhelaethu ar hyn. Aeth KE ati i grynhoi’r trafodaethau a gafwyd mewn cyfarfod Pwyllgor yr wythnos flaenorol a chadarnhaodd y byddai rheoli ôl-groniadau’n fater a fyddai’n parhau i fod ar yr agenda. Byddai’n adrodd yn ôl i’r Bwrdd yn benodol ar y mater hwn.

CAMAU GWEITHREDU: KE/AJ 

Penderfynodd y Bwrdd dderbyn y wybodaeth a nodwyd yn yr adroddiad a chymryd sicrwydd o’r trafodaethau.


	PHW 183/2020
	Adroddiad Integredig ar Berfformiad

	Estynnodd JW groeso i NJ i’r cyfarfod a chanmolodd ef a’i dîm am ddatblygu’r Dangosfwrdd Sicrwydd Perfformiad ymhellach yn ystod y mis.

Cyflwynodd HG y Dangosfwrdd Sicrwydd Perfformiad, gan gyfeirio at y ‘deilsen’ ychwanegol a oedd bellach ar gael ar y Cynllun Gweithredol. Dangosodd NJ sut i ddefnyddio’r dangosfwrdd ac yna arddangos yr ystod ychwanegol o ddata a oedd bellach ar gael. Yna gofynnodd HG i bob Cyfarwyddwr arweiniol dynnu sylw at y prif bwyntiau ym mhob adran:

Pobl
Aeth NL ati i dywys y Bwrdd drwy’r materion allweddol yn ymwneud â’r gweithlu, yn cynnwys: cyfraddau salwch ac absenoldeb; y cynnydd sylweddol o ran cyfrif pennau; y gwasanaeth Cefnogi Pobl a Mwy; y newid tuag at fwy o weithio o bell/gartref; arfarniadau a chydymffurfio â hyfforddiant statudol/gorfodol. Nododd NL y gostyngiad o ran yr hyfforddiant gorfodol a’r camau a oedd yn cael eu cymryd.

Diolchodd JW i NL am ei grynodeb; nododd fod y Grŵp Cynghori Pobl a oedd newydd ei sefydlu wedi cynnal ei gyfarfod cyntaf a gwahoddwyd y cadeirydd, MM, i wneud sylwadau ar y trafodaethau. 

Croesawodd MM y Dangosfwrdd Sicrwydd Perfformiad a soniodd am ei werth ychwanegol o ran darparu gwybodaeth allweddol i’r Bwrdd a’i Bwyllgorau. Yn unol â’i gylch gwaith, roedd cyfarfod cyntaf y Grŵp Cynghori Pobl wedi canolbwyntio ar: iechyd a llesiant staff; recriwtio; a chydnerthedd. Siaradodd yn gadarnhaol am y modd mae’r sefydliad wedi addasu i adlewyrchu’r ymateb i COVID-19, y nifer o fentrau sydd ar waith i gefnogi staff, llwyddiant sylweddol rowndiau recriwtio diweddar a’r lefel uchel o hyder o ran llenwi’r swyddi gwag sy’n weddill. 

Yna tynnodd MM sylw at: yr angen i fod yn eglur ynglŷn â disgwyliadau o ran hyfforddiant statudol a gorfodol, yn y sefyllfa bresennol; cymhathu nifer sylweddol o staff newydd i ddiwylliant Iechyd Cyhoeddus Cymru; y nifer sy’n manteisio ar wasanaethau cymorth.

Diolchodd JW i MM am y diweddariad a chyfeiriodd y materion a godwyd at y Tîm Busnes Gweithredol.

CAMAU GWEITHREDU: NL

Cyllid
Tynnodd HG sylw at y sefyllfa ariannol ym mis 07 a’r rhagolwg o adennill costau ar ddiwedd y flwyddyn. Roedd hyn yn dibynnu ar dderbyn £3 miliwn o arian parod yn amserol gan Lywodraeth Cymru ar gyfer gwaith COVID-19 a gyflawnwyd eisoes a chyflawni cynlluniau gwario a chyllidebau diwygiedig yn ystod y flwyddyn.  

Diolchodd JW i HG a’i dîm am eu disgyblaeth a’u rheolaeth ariannol gadarn barhaus; byddai’r Pwyllgor Archwilio a Llywodraethu Corfforaethol yn parhau i oruchwylio ar ran y Bwrdd.

CAMAU GWEITHREDU:DE/HG

Cyflenwi gwasanaethau allweddol
Esboniodd QS y rhesymau dros y newid yn yr amserlenni a nodir yn y Cynllun Gweithredol. Roedd adleoli’r gweithlu wedi bod yn her ac roedd hyfforddi staff a adleoliwyd wedi cymryd ychydig yn hwy na’r gobaith. Byddai’r diwygiadau i’r Fframwaith Gweithredu, ar ôl cael dod i gytundeb arnynt, hefyd o gymorth sylweddol.

Aeth QS ymlaen i roi crynodeb o gynnydd yn erbyn y rhaglen gwasanaethau iechyd cyhoeddus ehangach, gan dynnu sylw at yr amodau yr oedd sgrinwyr yn eu hwynebu a’u perfformiad rhyfeddol o ystyried yr amodau hyn. Roedd y gostyngiad bach o ran perfformiad yn erbyn targed achosion o ailadrodd profion y gellir eu hosgoi yn y gwasanaeth sgrinio smotyn gwaed newydd-anedig yn ymwneud ag un maes penodol ac roedd yn destun camau gweithredu.

Nododd QS hefyd fod cynnydd da yn cael ei wneud yn erbyn sawl dangosydd yn ymwneud â heintiau a gafwyd yn yr ysbyty; roedd cyfraddau staph aureus yn parhau i achosi pryder, fodd bynnag, ac roedd y tîm wrthi’n gweithio â byrddau iechyd ar y mater hwn.

Dangosyddion Ansawdd
Rhoddodd RB-W y ddiweddariad i’r Bwrdd am y cwynion, y ganmoliaeth a’r hawliadau a gafwyd yn ystod y mis ac yn y system. Ni fu unrhyw ddigwyddiadau difrifol ac roedd y digwyddiadau hynny a gofnodwyd yn adlewyrchu ailddechrau gwasanaethau sgrinio a materion yn gysylltiedig â COVID-19. Yn unol â dysgu o ddigwyddiadau, cwynion a hawliadau, rhoddodd enghreifftiau o’r hyn a ddysgwyd yn ddiweddar.

Yna gofynnodd HG i NJ ddangos ‘teilsen’ newydd y Cynllun Gweithredol sy’n galluogi defnyddwyr i archwilio’r data o sawl ongl wahanol. Rhoddodd NJ enghreifftiau o’r modd y gellir dadansoddi’r data, gan ddefnyddio’r dangosyddion perfformiad mwyaf cyfredol i helpu o ran gwneud penderfyniadau mewn modd effeithiol ac effeithlon. Roedd y ‘deilsen’ hefyd yn cefnogi swyddogaethau goruchwylio a chraffu.

· Ar ran y Bwrdd, aeth JW ati i longyfarch pawb a oedd yn ymwneud â’r gwaith arloesol hwn. 
· Ychwanegodd KE ei llongyfarchiadau, gan wneud sylw’n benodol ar werth y system o ran graddio ansawdd y data ffynhonnell. 
· Croesawodd SG y dull gweithredu cyffredinol a gofynnodd am y posibilrwydd o gasglu’r holl ddata sy’n gysylltiedig â COVID-19 ynghyd, er mwyn rhoi trosolwg cyflawn i’r Bwrdd. Cytunodd HG i ymchwilio i hyn erbyn cyfarfod y Bwrdd ym mis Ionawr 2021.
 
CAMAU GWEITHREDU:HG

Penderfynodd y Bwrdd dderbyn y wybodaeth a nodwyd yn yr Adroddiad Integredig ar Berfformiad ac i gymryd sicrwydd o’r trafodaethau.


	PHW 184/2020
	Diweddariad Cyffredinol ar y Coronafeirws Newydd COVID-19

	Wrth gyflwyno ei ddiweddariad olaf ar COVID-19 i’r Bwrdd, soniodd QS am drywydd y pandemig yn ystod 2020; tynnodd sylw penodol at y materion canlynol:

· Y sefyllfa fregus o ran nifer yr achosion. Er bod y cyfnod atal byr wedi arwain at ostyngiad yng nghyfradd yr achosion, roeddent yn dechrau cynyddu eto erbyn hyn, yn arbennig yn ne-ddwyrain Cymru, ond gydag amrywiadau ar draws ardaloedd y 22 awdurdod lleol;
· Y trefniadau ar lefel y DU ac ar lefel y gwledydd datganoledig ar gyfer y Nadolig a thrafodaethau parhaus ynglŷn â’r cyfnod cyfamserol; 
· Y rhaglen profi torfol bresennol; 
· Cynnydd o ran argaeledd brechiadau COVID-19;
· Bod 70% o’r rhai 65 oed a hŷn yn manteisio ar y rhaglen imiwneiddio rhag y ffliw; byddai cynnydd hyd at 75% o gymorth mawr o ran gwytnwch ar lefel poblogaeth yn ystod y gaeaf. Cadarnhaodd QS hefyd bod digon o ddosau ar gael i ymestyn y rhaglen i’r rhai 50 oed a hŷn.

Diolchodd JW i QS am y newyddion diweddaraf gan wahodd sylwadau a chwestiynau:

· Gofynnodd DE beth y gellid ei wneud i ymgysylltu â grwpiau ‘anodd eu cyrraedd’, yn enwedig o ystyried y symudiad tuag at raglenni brechu torfol. Yn ei ymateb, nododd QS yr angen i ddarparu mynediad hawdd i’r brechiadau, pan fyddant ar gael. Atgoffodd y Bwrdd hefyd, er bod y pandemig wedi amlygu materion megis golchi dwylo a chadw pellter cymdeithasol, y gallai’r ffaith bod brechiadau ar gael wneud i’r cyhoedd golli golwg ar hyn. Byddai negeseuon cyhoeddus parhaus yn hanfodol.
· Rhoddodd JB ragor o fanylion am y trefniadau a wnaed ar gyfer samplu torfol, gan gynnwys canolfannau profi drwy ffenest y car a galw i mewn.

Penderfynodd y Bwrdd gymryd sicrwydd o’r trafodaethau.


	PHW 185/2020
	Pwyllgorau’r Bwrdd: Adroddiadau gan Gadeiryddion y Pwyllgorau

	Derbyniodd y Bwrdd yr adroddiad cyfansawdd gan Gadeiryddion y Pwyllgor Ansawdd, Diogelwch a Gwella, y Pwyllgor Archwilio a Llywodraethu Corfforaethol, ynghyd â’r adroddiad gan Gadeirydd y Grŵp Cynghori Pobl sydd newydd ei ffurfio.

· Tynnodd KE sylw at adroddiad cadarnhaol Arolygiaeth Gofal Iechyd Cymru ar brofiad menywod a oedd yn mynychu apwyntiadau Bron Brawf Cymru; llongyfarchodd y tîm ar ganlyniad adolygiad AGIC.
· Cadarnhaodd DE fod y Pwyllgor Archwilio yn canolbwyntio ar y dull ‘Llywodraethu Cyffyrddiad Cywir’ er mwyn cyflawni ei rôl.
· Nododd MM ei sylwadau yn gynharach yn y cyfarfod, gan gadarnhau bod y Grŵp Cynghori Pobl wedi dechrau’n gadarnhaol.


	PHW 186/2020    Eitemau i’w Cymeradwyo


	PHW 187/2020    Cofnodion a Chofnod o’r Camau Gweithredu o 
                             gyfarfod y Bwrdd a gynhaliwyd ar 29 Hydref 2020

	Cymeradwyodd y Bwrdd gofnodion y cyfarfod a gynhaliwyd ar 29 Hydref 2020 fel cofnod cywir o’r cyfarfod.

Nododd y Bwrdd y Cofnod o’r Camau Gweithredu, a chymeradwywyd y penderfyniad i gau’r camau gweithredu y nodwyd eu bod wedi’u cwblhau.


	PHW 188/2020    Cofrestr Risgiau Strategol

	Wrth gyflwyno’r eitem hon, atgoffodd JW y Bwrdd o’r cytundeb i adolygu’r dull cyfan o ymdrin â risgiau a’r bensaernïaeth risgiau gyffredinol yn 2021. Gofynnodd i aelodau’r Bwrdd gadw hyn mewn cof wrth ystyried y papurau a gyflwynwyd i’r cyfarfod hwn.

Wrth gyflwyno’r papur, tynnodd RB-W sylw at y materion canlynol:

· Cymeradwyo mewn egwyddor, yng nghyfarfod y Bwrdd ym mis Medi, i ddiddymu Risg 7 (Risg Arloesi), yn amodol ar ymgorffori dull arloesol mewn perthynas â phob risg arall. Nid oedd wedi bod yn bosibl symud hyn ymlaen, o ystyried y pwysau yn sgil COVID-19, ac roedd angen rhagor o amser;
· Tabl 1 - gofyn am newidiadau i gamau gweithredu; 
· Tabl 2 - gofyn am gau camau gweithredu;
· Trosglwyddo Risgiau 2 a 3 i’r Pwyllgor Ansawdd, Diogelwch a Gwella.

Ystyriodd y Bwrdd y diweddariadau a ddarparwyd a phenderfynwyd cymeradwyo’r newidiadau arfaethedig a nodwyd yn y papur. 


	PHW 189/2020    Polisi Rheoli Risgiau

	Nododd RB-W fod y Pwyllgor Archwilio a Llywodraethu Corfforaethol a’r Tîm Busnes Gweithredol wedi adolygu’r ddogfen Bolisi cyn cyfarfod y Bwrdd; roedd yn cynnwys mân welliannau i adlewyrchu darpariaethau llywodraethu sefydliadol wedi’u diweddaru.

Penderfynodd y Bwrdd gymeradwyo’r Polisi Rheoli Risg diwygiedig. 


	PHW 190/2020   Adroddiad Blynyddol ar Gydraddoldeb ac 
                Adroddiad Blynyddol ar Gydraddoldeb y Gweithlu 2019/20

	Cyflwynodd NL y ddau adroddiad i’w cymeradwyo gan y Bwrdd; cyfeiriodd at Ddyletswydd y Sector Cyhoeddus i gyhoeddi Adroddiad Blynyddol ar Gydraddoldeb ac Adroddiad Blynyddol ar Gydraddoldeb y Gweithlu erbyn 31 Mawrth 2021. Cadarnhaodd NJ fod y Tîm Busnes Gweithredol wedi craffu ar yr adroddiadau ymlaen llaw. 

· Ceisiodd JW eglurder o ran % yr ymatebion heb eu datgelu neu amhenodol, pwynt a adleisiwyd gan MM. Dywedodd NL fod hyn yn rhannol o ganlyniad i swyddogaethau’r Cofnod Staff Electronig presennol ac yn rhannol o ganlyniad i’r angen i ymgysylltu mwy â rhwydweithiau staff er mwyn sicrhau staff o ran cyfrinachedd defnyddio unrhyw wybodaeth a roddir. Amlinellodd y gwaith a oedd ar y gweill yn hyn o beth a chymerodd MM sicrwydd o’r esboniad a roddwyd.
· Roedd DE o’r farn bod yr adroddiadau’n darllen yn dda ac yn adlewyrchu’r gwaith sylweddol a oedd yn gysylltiedig â nhw. Canmolodd y sefydliad hefyd o ran y camau breision a wnaed o ran ymgorffori’r iaith Gymraeg ac roedd yn edrych ymlaen at ragor o gynnydd yn 2021.
· Gofynnodd DC am gynlluniau i gynyddu mynediad at raglen Sgrinio Llygaid Diabetig Cymru i bobl o oedran gwaith; awgrymodd QS fod hyn yn rhan o waith y Pwyllgor Ansawdd, Diogelwch a Gwella a chadarnhawyd hyn gan KE. Gwahoddodd DC i drafod y mater yn fanylach y tu allan i’r cyfarfod. 
 
CAMAU GWEITHREDU: KE/DC
 
Penderfynodd y Bwrdd gymeradwyo cyhoeddi’r Adroddiad Blynyddol ar Gydraddoldeb a’r Adroddiad Blynyddol ar Gydraddoldeb y Gweithlu.


	PHW 191/2020  Eitemau i’w Nodi

	PHW 192/2020  Effaith Ymadael â’r Undeb Ewropeaidd

	Cyflwynodd QS y papur, gan nodi ei fod ar y cyfan yn cyfleu darlun cadarnhaol o sefyllfa Iechyd Cyhoeddus Cymru. Dywedodd ei fod wedi cydweithio’n agos â gwledydd eraill y DU i ddatblygu fframweithiau anneddfwriaethol. Roedd rhai pryderon o hyd o ran colli mynediad at systemau rhybudd cynnar, adrodd a gwyliadwriaeth ar draws gwledydd arall yr UE ar ôl 31 Rhagfyr 2021; fodd bynnag, roedd trefniadau cyswllt ar waith â gwledydd Ewropeaidd eraill a gwledydd y DU i liniaru’r pryderon. Byddai AJ yn rhoi’r newyddion diweddaraf i’r Bwrdd ym mis Rhagfyr.

CAMAU GWEITHREDU:AJ

Nododd y Bwrdd y cynnydd sylweddol a wnaed mewn perthynas â pha mor barod yw Iechyd Cyhoeddus Cymru ar gyfer Brexit, fel y nodir yn adran 3 yr adroddiad; cymerodd y Bwrdd sicrwydd o’r trefniadau a roddwyd ar waith cyn 31 Rhagfyr 2020.


	PHW 193/2020  Cofrestr Risg Corfforaethol

	Wrth gyflwyno’r eitem hon, tynnodd RB-W sylw at y pwyntiau canlynol:

· Y gwaith manwl a wnaed i adolygu risgiau sy’n gysylltiedig â gwasanaethau sgrinio; 
· Ychwanegu risgiau sy’n gysylltiedig â COVID-19 ynghyd â risgiau nad ydynt yn gysylltiedig â COVID at y Gofrestr Risgiau Corfforaethol; 
· Llacio a diddymu’r risgiau sy’n gysylltiedig ag ailddechrau gwasanaethau sgrinio. 

Nododd y Bwrdd y newyddion diweddaraf am y Gofrestr Risgiau Corfforaethol.


	PHW 194/2020  Ymddeoliad: Dr Quentin Sandifer

	Atgoffodd JW y Bwrdd fod QS wedi dechrau ei yrfa broffesiynol yng Nghymru a’i fod yn briodol bod y rhan hon o’i yrfa yn dod i ben yn ei famwlad.

Roedd QS wedi mwynhau gyrfa faith a disglair, lle y bu’n gweithio’n ddiflino i hybu diogelu iechyd, gwella iechyd cyhoeddus a’r agenda atal.

Cyflawnodd QS ei rôl yn Iechyd Cyhoeddus Cymru yn ddiwyd a gydag ymroddiad bob amser a mawr yw dyled pobl Cymru iddo, yn ystod 2020 yn fwy nag erioed o’r blaen. Roedd arweinyddiaeth broffesiynol QS o ran yr ymateb i COVID-19 yn rhagorol ac roedd ei feistrolaeth amlwg ar ei bwnc wedi rhoi hyder a sicrwydd i’r Bwrdd, i’r sefydliad, i Lywodraeth Cymru ac i bartneriaid ar draws y system iechyd a gofal.

Ar ran ei gydweithwyr ar y Bwrdd, diolchodd JW i QS am ei wasanaeth cyhoeddus rhagorol dros fwy na 3 degawd. Dymunodd yn dda iddo ef a’i deulu ar gyfer y dyfodol a chyflwynodd arwyddion o werthfawrogiad i QS gan y Bwrdd a’i gydweithwyr.

Diolchodd QS i JW am ei geiriau caredig a myfyriodd ar ei yrfa; mynegodd ei falchder o fod wedi bod yn rhan o Iechyd Cyhoeddus Cymru am yr 8 mlynedd olaf a diolchodd i’w holl gydweithwyr am eu cefnogaeth a’u cyfeillgarwch. Estynnodd QS ei ddymuniadau gorau i bawb.


	Dyddiad Cyfarfod Ffurfiol Nesaf y Bwrdd

	Daeth JW â’r cyfarfod i ben ar y pwynt hwnnw; diolchodd i bawb am eu cyfraniad ac roedd yn edrych ymlaen at y cyfarfod nesaf, a gynhelir ar 17 Rhagfyr, 2020.
Atgoffodd JW y rhai a oedd yn arsylwi ar-lein bod croeso iddynt holi am unrhyw bwyntiau o ddiddordeb drwy gysylltu ag Ysgrifennydd y Bwrdd.






	Dyddiad: 26 Tachwedd 2020
	Fersiwn: 0.3
	Tudalen: 2 o 11



image1.jpeg
lechyd Cyhoeddus
Cymru

Public Health
Wales




